
        
            
                
            
        

    
	Б. ЖАМД

	 ДУРДАН БҮС 

	“УЛСЫН ХЭВЛЭЛИЙН ХЭРЭГ ЭРХЛЭХ ГАЗАР” Улаанбаатар хотноо 1965 онд эрхлэн хэвлүүлсэн “Б. Жамд : ТЭРГЭЛ САРАН (Өгүүллэг, найруулал)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДУРДАН БҮС

	 

	Сэхүүн санаа ширээн дээр

	Ширэн маажиг шороон дээр

	«Ардын цэцэн үг»

	 

	Нийслэлийн дүүрэг бүгчим халуун. Палаан чемодантай юмаа ай чүү өргөн хараал тавьж, үүгээр түүгээр өнгөрөх суудлын тэрэгний жолоочийг «таньдаг хүн үү, үгүй юу» гэж духаа үрчийлгэн ажиж явсаар таксины буудалд хүрч ирэв. Тэнд дугаарлан зогсож такси олоод гэртээ харихад хүүхдүүд нь «аав ирлээ» гэж баяр хөөр, дуу шуу болж «Дүрсгүй бор» нэртэй нэг нь «аав юу авчирсан бэ? Чемоданаа нээгээч» гэсээр байгаад санасандаа хүрэв. Түүний том хар чемоданаас мөнгөн аяга хар зүст хурганы арьс мэт зүйл гарлаа.

	Авгай нь унд хийх зуур чемодан руу хяламхийхдээ бүсгүй дүүдээ аваачиж өгөхөөр авч явсан шар дурдан бүсийг эргээж авчирсныг нь гайхаж, 

	— Наад бүсээ Цогзолмаад өгөхгүй яагаа вэ! Хүргэнийдээ хүрч очиж чадсангүй юу гэвэл Палаан, 

	— Хүргэнийд ч очих нь очсон! Цогзолмаад өөр юм өгсөн гэв.

	Шар дурдан бүсийг яагаад буцааж авчраа юм бол гэдгийг өгүүлбэл; Улаанбаатараас цаг хэдэн минут нисэж Мөрөн хүрээд тэндээс шуудангийн тэргээр сумын төв дээр очиход Палааныг хоньчин ах нь гүйдэл явдалтай мориор хүндлэн аваачжээ.

	Шинэ ногоо, цэцгийн үнэр анхилан сэрүү татаж, ойн чөлөөний зуслан биед тэнхэл өгөм таатай. Алсын уул хөхрөөд цаашлах тутам цайвар цэнхэр харагдана. Энэ нутгийн яргуйн дэлбэ, тэнгэрийн өнгө хоёр хорвоод хосгүй гүн цэнхэр. Хур үсээ гээж хас дүүрэн таргалсан морьд модны мөчрөөс уяатай, сүүлээ шарваж, түлээ үүрэхээр яваа багачуудын дуу арын модонд хадна.

	Гийчин, гэрийн баруун талд зассан орон дээр хажуулж, хятад янжуур татах бөгөөд таньдаг хүнтэйгээ мэндлэхдээ «Тантай би гадуур хувцасгүй золгох баахан соёлч биш хэрэг болж байна даа! Уучлаарай» гэх буюу «Таны ажил амжилттай юу!» гэсэн цөөн хэдэн үгийг өдөржин давтав. Сүүтэй цай ууж, хольсон тос идэж хур мах чануулан өнжсөн Палаан нар гудайх үеэр шуусан хаяагаар гадагш хартал нэгэн бүсгүй мориноос бууж байв.

	Хөх дээл, савхин гутал өмсөж, улаан алчуур зангидсан тэр бүсгүйн алхаа гишгээ намбатай. Түүнийг дүү нь бололтой бяцхан охин угтаж очоод, 

	— Ажаа! Өнөөдөр Самдан гуайнд хотын хүн ирсэн. Тэр хүн үүнийг надад өгсөн гэж өврөөсөө хэдэн цаастай чихэр гаргаад нэгийг нь «май» гэж харагдлаа.

	«Энэ бүсгүй лав наашаа орж ирнэ. Ер нь аятайхан хүүхэн байна шүү! Энэ суурийн ахлагчийн охин байх нь ээ! Хотын ганган хүүхнүүдийн хувцас өмсгөчихвөл нүд булаахаар охид хөдөө л байх юм даа» гэж Палаан боджээ.

	Нар орлоо. Суурийн ахлагчийн охин орж ирсэнгүй. Үдэш хонь хотлох үеэр Самдангийн авгай сайх охиныг «Сумъяа!» гэж дуудаад манайд ор гэхийг Палаан сонсож түүний нэрийг тогтоов. Сумъяаг орж ирэхэд гэрийн эзэгтэй «Миний хүү энд суу» гэж зүүн талын орны урд жижиг модон сандал тавьж суулгасны дараа чихэртэй тос аяганд хийж өгчээ.

	Энэ үед цааш харан хэвтэж байсан бүдүүн хүн эргэхдээ тамшаалж Сумъяаг хараад «Сайн байна уу» гэхэд охин «Сайн байна аа! Сайн байна уу» гэвэл Палаан дуугарсангүй. Тэр, өндиймөгц ор сандайлж суугаад гараа зангидан ийш тийш хөдөлгөж биеийн тамирын дасгал хийх дүр үзүүлснээ янжуур асаан зууж өөрийнхөө чиг харж суугаа Сумъяаг байн байн ширтээд охины харц дээш болмогц далдирч янжуураа сорон, нэгэн зузаан номын эхний хуудас эргүүлж гүйлгэн харна.

	Давхраатай зовхи, урт сормуус дор тормолзох хар нүд, жижигхэн хонхортой ягаан хацар, хоёр салаа сүлжиж үзүүрийг нь цэнхэр туузаар боосон гэзэг Палааны нүдэнд үе үе үзэгдэх шиг болно. Хэрэв энэ бүсгүйг эхнэрээ болговол би яасан их нэрд гарах бол! Хамгийн түрүүн манай гуанзныхан «дарга залуу хөөрхөн хүүхэн авчирчээ» гээд л шагшчихна даа! Үүнийгээ дагуулаад л драмын юм уу, дуурийн театр луу алхаж явбал... хотын залуус шохоорхож дээ, зарим нь «улс яасан хөөрхөн хүүхэнтэй байдаг юм бэ?» гээд сүүрс алдах болов уу! Зарим нь ч бүр өөрийнхөө хувь заяа хомсыг гайхна байх аа! Үүнийгээ аваачмагц хувцсыг нь хот маягаар сольж, үсийг нь буржийлгах юм уу эсхүл.. Үгүй ээ, тэгээд дэмий! Энэ чигээр нь сүлжүүлээд гуанзандаа хоол зөөгч болгочихно. Хүний нүд хужирлахаар амьтан болно доо, ингэвэл ёстой эр хүн болсны хэрэг бүтэх нь тэр! Хөдөөгийн эд муусайчуул бидэнтэй сууна л даа! Дороо л эргээд ирнэ. Энэ арван найм, естэй, гэхэд би хорин хоёр, гурав ах юм даа! Байж болох л доо! Наснаасаа зургааг хасаж 35 болгоод л гүйцээ! 35 гэдэг чинь залуу нас! Ингэхэд нэг л гай бий дээ! Өнөө гайхал чинь харин хэдэн хүүхдээ хөтөлж ирээд салахгүй бол яах вэ! Түүнээс наана бас л барцад мундахгүй! Ямар шалтгаан зааж салах вэ! Амьдрал мэддэггүй, ажил хийдэггүй гэх үү эсхүл... эсхүл... очмогц хий хоосон хардаад салам хэрэлдчих үү! Ээ горьгүй. Өөр нэг зовлон байна. Хамгийн их охин минь арван наймтай. Энэ л намайг халааж шаналгана шүү.

	За тэгэхээр энэ бүсгүйтэй танилцаад «эхнэргүй» л гэж хэлэх юм шүү. Улаанбаатарын гайхамшгийг хэдэн удаа таниулахад биширч дагахгүй яах вэ! Миний таних нэлээд хэдэн хүн залуухан залуухан хүүхэнтэй суучихсан байдаг! Юмны учир мэдэхгүй малчин бүсгүй хотын намайг «хижээл гэхгүй» дагана л даа! Гагцхүү миний зориг л мэдэх хэрэг! Хөдөөгийн хүмүүсийн ажил хүнд юм даа. Эдний хийж байгаатай зүйрлэвэл миний ажил ч ёстой бэлэн жаргал! Их л хөдөлж буй дүр үзүүлэхгүй бол чухал ажилд оч гээд нэгдэлд юм уу барилгад шилжүүлчхэж мэднэ. Гуанзны даргаар тогтож байгаад ганц хоёр удаа түр сургууль хийвэл хотын худалдааны хоолны трестэд амархан шургачих аз дайрч магадгүй. Би ч дарга нарт гайгүй л нэртэй дээ! Харин эртэд гэнэт уур хүрээд Орги даргыг цухас шүүмжлэх шинж үзүүлчихсэн! Юунд тэглээ дээ. Хэрвээ Орги дарга надад юм санасан бол яана! Бас хүүхдийг нь нэг ширүүн зандарчихсан! Хэдэн зулбасгаас болж би хэзээд муу нэр дуулна шүү. Тэдний хүүхэд манай хүүхдийг шоглоогүй бол би яалаа гэж дуу шуу болж даргын хүүхдийг загнаж хөөх билээ!...

	Хэрэвзээ би энэ бүсгүйг авбал Думаагийн дэргэдүүр яасан ханагар алхах бол! Ишиг эврээ ургахаар эхийгээ мөргөнө гэгчээр Думааг би ажилгүй явахад нь хоол зөөгч болгосон атал муу хог чинь ганц хоёр уулзъя гэхэд «их зан гаргаад», «та ахмад томоотой хүн байж» энэ тэр гэж «өвчигнөөд» байхгүй юу! Гайгүй хэвтэнэ. Би чамаас илүүг олно доо! За ингээд бодохоор Сумъяатай танилцах л чухал. Маргааш нөгөөдрөөс гэрээр нь орно. Тэгээд «гарыг нь барьсаар бугуйг нь атгана». Энэ суурийнханд ариун цэвэр боловсон ёсны тухай яриа хийдэг юм бил үү! Түүгээр л Сумъяаг хайлсан тугалга шиг уяруулна даа гэж боджээ.

	Маргааш орой нь хотын гийчин хоёр гэрийн хүүхэд шуухад нийлсэн найман хүн цуглуулжээ... Тэр, ярианы гол утгыг шөнө өдөр хоёр бодож боловсруулсан учир Сумъяаг биедээ татаж чадна гэж бат итгэж байлаа.

	— Одоо манай хөдөө нутагт соёлч байдал нэвтрүүлэх хэрэгтэй байна. Хамгийн наад зах нь зөв хооллож боловсон ёсыг ширхэгчлэн биелүүлэх хэрэгтэй юм. Цааш нь хэлбэл олон улсын хоорондын байдлыг тодорхой мэдэж байх ёстой. Зарим хүмүүс хоолыг хэтэрхий түргэн иддэг, зарим хүн удаан иддэг. Тэр ч болох юм. Гэхдээ нэг л янз байх ёстой. Гуанзанд хамгийн боловсон хүмүүс ажиллаж байгаа юм. Тэд рамштекст, бифштекст, котлет за ер нь тэгээд янз бүрийн «соёлч» хоол хийдэг. Улаанбаатарт сүүлийн үед боловсон гуанз олон байгуулж байгаа. Тэнд хөдөлмөрийн нарийн хуваарь тогтсон жишээлбэл: Нэг эгнээний ширээг нэг хүн, нөгөө эгнээний ширээг өөр хүн гэх мэт хувааж хариуцдаг нэгдэлд тэр туршлагыг нэвтрүүлэх хэрэгтэй. Одоо та нар малыг хавтгайдаа маллаж байгаа дутагдлыг засвал таарна. Жишээ нь: Танай хоёр гэр хонио зүсэлж хуваагаад авчихвал болно гээд ярьж байтал суурийн ахлагч ширвээ сахалтай өвгөн өндөсхийн хоолой засаж, 

	— Үгүй, хүү минь! Тэрийг чинь манай энд буруушаагаад байгаа! Бид мал зүсэлж маллахыг цээрлэдэг. Нийгмийн малыг хувийн өмчийн тийм аргаар маллаж болохгүй юм биш үү! Тэгвэл өнөө хамтын хөдөлмөр алга болно шүү дээ. Хүмүүс ч амь амиа хоохойлоход хүрнэ.

	— Тэр ч тийм л дээ! Тэгэхдээ бас хотын соёлч байдлыг дагах нь л зүйтэй.

	— Аа тэр ч тэгэлгүй яах вэ! Дуурайх юмаа дуурайж, байхыгаа байхгүй бол хотын ажил, манай хөдөөгийн ажил хоёр ч өөр юм даа гэв. Палааныг Улаанбаатарын гуанзны туршлага ярьж байтал нэг мэдэхэд хоёр цаг өнгөрчээ. Суурийн ахлагч өвгөнөөс бусад нь үүрэглэх нь үүрэглэж, хүүхэд багачууд нойрсов. Палааны «булуу халж» яриа улам өрнөхийн үест суурийн ахлагч орчин цагийн дэлхий дахины байдлын тухай хоёр асуулт асуусанд тэр сандарч, 

	— Яриа маань уртдаад та нарын залхуу хүргэж болзошгүй нь. Уучлаарай! Таны асуултыг маргааш хариулъя гэснээр айлын хүмүүс гарцгаажээ. Палаан шөнө орондоо ороод бодолд дарагдаж байхдаа яриагаа сонирхолгүй болсныг ойлгож, «Энэ охинтой яасхийж танилцах вэ» гэж санав. Юу ч гэсэн нэгэн зүйлийг түүнд бэлэглэх нь зөв гэж үзээд авч яваа бүх бэлэг сэлтээ шүүн бодож, тунгаасны эцэст дүү охиндоо авчирсан тагтаа хээтэй шар дурдан бүсийг нэг шил үнэртэй усны хамт Сумъяад бэлэглэе гэж шийдэв. Маргааш өглөө нь хүргэнийдээ очихоор мордохын өмнө дүүдээ өгөх долоон жорын юм эвлүүлэн баадагнаж богцонд хийгээд дурдан бүсээ үлдээн авчээ.

	Хоёр хоногийн дараа (уг нь долоо хонох бодолтой байсан) тэр гийчин хүргэнийхээсээ эргэж ирэв. Тэр өдөр Самдан хонинд явсан учир Сумъяа гэрт өнжжээ. Тэр, гэрийн сүүдэрт гудас дэвсэн суугаад торгон дээлээ наадмын өмнө дуусгахаар яарч, товч шилбийг нь хадаж байв. Гэртээ орж гарч байгаа Сумъяаг Палаан мөн л сөхсөн хаяагаар харж хэвтлээ. Тэр, богино ханцуйтай дан дээл, намхан өсгийтэй улаан шаахай өмсөж Улаанбаатарт ч үзэгдээгүй гялтганасан шар бүс бүсэлжээ. Түүнийг хараад Палаан энэ л миний бэлэглэх бүсний, үнэ цэнийг дарахаар шийдлээ гэж санаад үүнийг нь мэдсэн бол дүүдээ өгөх бэлгээс хасахын хэрэггүй байж дээ гэж бодов. Харин «миний үнэртэй ус л энэ хүүхэнд таатай байх бололтой» гэж хэвттэл эдний аавын шалаад байгаа айхавтар хоёр асуултыг юу гэж хариулна гэсэн зовуурь төрөв. Тэгээд тэр гэрт байгаа хуучин шинэ сонин цуглуулж эхэлжээ. Сонин гарчиглах төдий, номын эхний хоёр гурван хуудас эргүүлээд, нойр нь хүрдэг Палаан асуултын хариу олохоор сонин уншиж гарав. Уншаад л байж... уншаад л байж... Тохирох хариу ер олсонгүй. Зүүний адал балмад явдал гэж юу болохыг бодож бодож хариулах гэтэл Алжир улс чухам ямар замаар хэрхэн хөгжиж байгааг тодорхой мэддэггүй.

	Палааны хүчрээгүй тэр хоёр асуултыг хэсгийн ухуулагч ирж дүүрэн хариулж өгчээ. Үүнээс хойш тэр, яриа таниулга олигтой хийж чадахгүй болохоо мэджээ.

	Харин Сумъяатай ганцаарчлан уулзах юм сан гэж бодсоор байлаа. Нэг өдөр Сумъяа араг үүрч мод руу орохыг Палаан сэмхэн хараад цэцэг түүж зугаалах нэрээр хойноос нь явжээ. Модон дотор сэрүү татаж, өвсөн шүүдэрт гутал норон хүндэрч байв. Ойн цоорхойд өндөр иштэй шар цэцэг ганхаад чөлөөгөөр нь намхан ягаан цэцэг газрын нүд мэт харагдана.

	Сумъяа жижиг хангинуур сүхээр хожуул хагалж, арагтаа улаан залтас хийж байхыг Палаан хараад дэргэд нь дөхөн ирэхэд модны давирхай үнэртэж байлаа. Палаан, бүсгүйн хамар дээр хөлс бурзайсныг ажиглаад, 

	— Мод хагалж ядарч байхаар бэлэн гишүү түүгээд үүрчихсэн нь дээр биш үү? гэвэл:

	— Гишүү арвигүй байх юм... гэхээс цааш үг хэлсэнгүй. Палаан гадуур цамцаа, түүсэн хэдэн цэцэгтэйгээ газар хаяж, 

	— Аль вэ? Би хэд тоншиж өгөх үү гэж сүхийг нь авахаар гар сарвайлаа. Тэр, ширүүхэн явж ирсэндээ уухилсаар сүх далайв. Түүний цээжин дээр бэхээр зурж шивсэн бүсгүй хүний дүр, дотуур хантаазны нь онооны дээгүүр цухуйж байхыг охин сонирхон харна. Палаан хэдэн улаан залтас унагаснаа нимгэн сүх хожуулын завсар зоочхоод их л сандарч булчингийнх нь сулхан мах чичирч байхыг Сумъяа ажиглан дотроо инээжээ. Араг ч дүүрлээ.

	— Одоо болно оо, их баярлалаа гэж охины хэлэхэд Палаан 

	— Хотод бол түлш ус бэлэн сайхан шүү! Одоо айлууд уурын халаалгатай байшинд ороод бүр ч амар болж! Хэрэв чам шиг хүн хот орох юм бол ёстой жаргана даа! Хотын театрт орой болгон жүжиг, кино гардаг юм. Залуучуудын зугаалдаг цэцэрлэгтэй! Ер нь залуу хүн Улаанбаатар орж үзээд зогсохгүй тэнд амьдрах гэж тэмүүлэх хэрэгтэй юм шүү.

	— Улаанбаатарт гурван удаа очсон, 

	— Аа тийм үү, сайхан шүү! Хөдөөгийн хүмүүс дөнгөж орсон дороо төөрчихнө гэж айгаад юм ч тавтай үзэж чаддаггүй байх аа даа, харла!

	— Тийм нь ч тийм. Би ч харин Улаанбаатарыг сайн үзсэн. Улаанбаатар ч бас яах вэ! Монгол хүмүүсийн дунд юм. Харин Вена хотод хөрөнгөтний хүмүүсийн дунд л ёстой чөлөөтэй байж болохгүй юм билээ. Москва бол Венийн дэргэд манай гэр шиг санагдах юм билээ.

	— Чи бас тэр хол явж үзсээн?

	— Би дэлхийн залуучууд оюутны их наадамд оролцож явж байсан гэж охин хэлээд «За харья даа» гэж аргаа үүрэх гэтэл Палаан сандарч... «сэрүүн газар жаахан суугаач дээ» гэв. «Чи надтай хот явахгүй юу» гэж хэлэх гэснээ эмээж, юу гэж ч хэлэх учраа үл олно. Тэгснээ зүрх зааж, 

	— Би чамд нэг үг хэлэх гэсэн юм гэвэл охин гайхсан мэт тормолзоод нүүр нь улайна. Палаан өгүүлэх нь: — Чи хот орохгүй юу! Халуунд халж, хүйтэнд хөрж ингэж хонь хариулж байхаар Улаанбаатарт очиж амархан ажил хийгээд амьдарвал дээр байхгүй юу гэж дөхөж ирээд инээвэл:

	— Үгүй ээ. Би хот явахгүй гээд бүсгүй холдон зогсов.

	— Хот сайхан шүү дээ! Хөдөө ингэж уйтгартай амьдрахын хэрэг юу вэ?

	— Үгүй, би уйддаггүй. Ах гуай та яасан хачин юм хэлдэг юм бэ гэсэн бүсгүйн нулимс гүйлгэнэв. Тэгээд тэр, түлээгээ үүрч уруу газар бараг гүйх шахан одов. Палаан модон дотор ганцаараа хоцроод «Дэмий ч үг хэлчхэв үү» гэж санажээ. Түүнээс хойш тэр охин Палааныг хармагц далдиран нүүр буруулдаг болов. Палааныг хот руу гарахын урьд өдөр ахынх нь авгай «Сумъяа нөхөртөө чамаар захиа явуулахгүй юм байх даа» гэвэл Палаан «нөхөр нь хаана байдаг юм бэ?» гэхэд «Улаанбаатарт хөдөө аж ахуйн дээд сургуульд нэг сайн хүү бий дээ! Ирэх жил сургуулиа төгсгөөд зоотехникч болж ирэх юм гэнэ билээ гэв.

	Палаан энэ үгийг сонсоод ичих шиг болжээ. Сумъяа түүгээр захиа явуулахыг татгалзав. Ингээд хотын гийчин дурдан бүс, үнэртэй усаа авч буцжээ.

